
AVEA MA SOO I LE LOTOIFALE:
“O ia lava na na aveina o tatou vaivai, ma na tauave o tatou ma’i.” (Mt 8:17)


O le faauigaga o le ‘avea ma soo’ ua talia lautele, e na te faataua le agai o le galuega tala’i i lona tulaga aoao tetele faa-le-ekalesia i le lalolagi (global and ecclesiological). O lea faauigaga masani fai mai: ‘O le avea ma soo, e tuua ai e le soo lona aiga, ae alu e fai nuu uma lava ma soo.’ E faavae lea faauigaga masani i luga o nisi o mau mai i le Tusi Paia e pei ona ta’ua i lalo:

Mt 4:19-20 Ona fetalai atu lea o Iesu ia te i laua, “Ina mulimuli mai ia ia te a’u, ou te faia oulua ma faifaiva i tagata.” Ona la tuua loa lea o la upega ae mulimuli atu ia te ia. 
Mt 8:21-22 Ua fai mai foi ia te ia o le tasi o ona soo, “Le Alii e, tuu mai ia ia te a’u, so’u muai alu e tanu i lo’u tama.” A ua fetalai atu Iesu ia te ia, “Mulimuli mai ia te a’u, a e tuu pea ia i e oti e tanu i o latou tagata oti.”   

Le tuua o le aiga ua faauigaina e nisi, o le ave lea o le faamulimuli i manaoga o le aiga, ae faamuamua le galuega i le faa-le-ekalesia i le lalolagi. O se faauigaga o le ‘avea ma soo’ ua finauina e nisi Kerisiano.[footnoteRef:2] Ua tupu mai ai ni fesili. Faataitaiga: [2:  Faataitaiga o i latou e lagolagoina le faauigaga masani o le avea ma soo i le tusi a Mataio: Stephen C. Barton, Discipleship and Family Ties in Mark and Matthew, SNTSMS 80 (Cambridge: Cambridge University Press, 1994), Martin Hengel, The Charismatic Leader and his Followers, trans. James C. G. Greig(Edinburgh: T&T Clark, 1981), 14-15. Gerd Theissen, The First Followers of Jesus: A Sociological Analysis of the Earliest Christianity, trans. John Bowden(London: SCM, 1978), 10-14.Ulrich Luz, Matthew 1-7, trans. James E. Crouch (Minneapolis: Fortress, 2007), 200-201. Faataitaiga o i latou e finauina le faauigaga masani. O le latou finau e le na o le pau lea o le faauigaga o le avea ma soo i le tusi a Mataio: Janice Capel Anderson, “Matthew: Gender and Reading,” Semeia 28 (1983): 3-27; Elizabeth Schüssler Fiorenza, Discipleship of Equals: A Critical Feminist Ekklesia-ology of Liberation (London: SCM, 1993). Musa W. Dube, “Go Therefore and Make Disciples of All Nations” (Matt 8:19a): A Postcolonial Perspective on Biblical Criticism and Pedagogy,” in Teaching the Bible: The Discourses and Politics of Biblical Pedagogy,” eds. Fernando F. Segovia and Mary Ann Tobert (Maryknoll: Orbis, 1998). ] 


Afai o Iesu na afio mai mo tagata uma, aisea la ua manatu ai e tuua e le tagata lona aiga, aemaise le aiga e pagatia, ae alu e fai nuu uma lava ma soo? O le finagalo ea lea o le Atua? Ua fesiligia le faauigaga masani o le avea ma soo, ona e foliga mai e le o gatasi lona faatinoga ma le faamoemoe moni o le avea o Iesu ma faaola mo tagata uma.  

Ou te faatauaina fesili ua tulai mai, ma ua avea ma mafuaaga ua ou toe asia ai le tusi a Mataio, o loo iai nisi o mau e pei ona ou ta’ua i luga, ua avea ma mau faavae o le avea ma soo i le talitonuga faa-Kerisiano. 

E le ina ia finauina le faauigaga masani, ona e taua le avea ma soo i nuu uma. Ae ina ia saili ai, pe iai se isi faauigaga, e fesootai ma le faatauaina o le lotoifale o le aiga, nuu, ma le ekalesia. Ua ou filifilia ai le tusi a Mataio, ona o se tasi o tusi ua talia lautele, e na te faataua le mataupu lenei, o le ‘avea ma soo.’ 

Ua faamamafaina ai e lenei pepa, le faatinoina e Iesu o lana galuega i totonu o se nuu, e pei ona faamatalaina e le tusitala o Mataio. I lenei pepa, ua faamatala ai se suesuega faa-le-Tusi Paia, o le galuega faaola a Iesu i le tala a Mataio, i le avea ma soo. O le galuega o loo atagia ai le taua o le lotoifale o aiga, sosaiete, ma talitonuga faa-le-lotu. 

Le faataua lea, ua faaigoa ai lenei pepa: AVEA MA SOO I LE LOTOIFALE. E fesootai lea faataua i le upu sii mai e Mataio mai le tusi a Isaia: O ia lava na na aveina o tatou vaivai, ma na tauave o tatou ma’i (Mt 8:17). O le faauigaga masani faamataupu silisili o lenei fuaitau, i le tusi a Mataio, fai mai e faamatala ai le aveina e Iesu le Faaola o a tatou agasala (vicarious suffering). Le tauave i lona tulaga o le togiolaina o a tatou agasala, e fesootai ma le ‘Iesu i Ierusalema – i lona maliu ma lona toetu.’ 

E iai le vaivaiga o lea faauigaga masani, pe a faataua i le faitau le faasologa ma le vaega o le tala a Mataio (narrational and progressive texture), o loo faaaoga ai e le tusitala upu ia: O ia lava na na aveina o tatou vaivai, ma na tauave o tatou ma’i.  E faaaoga e le tusitala o Mataio upu ia i le amataga o le galuega a Iesu i Kalilaia – e lei taitai ona oo i le taimi e taunuu ai Iesu i Ierusalema. 

O lona uiga, e iai se isi taua na mafua ai, ona faaaoga e Mataio le upu sii lenei mai i le tusi a Isaia, i le amataga o le galuega a Iesu i Kalilaia. I la’u vaai faa-tagata faitau, o lea taua o loo taoto i totonu o le vaega o le tusi a Mataio o le 7:24-8:22. Ua vaevaeina lenei pepa i ni vaega se tolu.

1. O le faamatalaina o le vaega o le tusiga a Mataio (7:24-8:22) o loo iai i totonu le upu sii mai ia Isaia – o lona faasologa (innertextural analysis)[footnoteRef:3] [3:  Vernon K. Robbins, Exploring the Texture of Texts: A Guide to the Socio-Rhetorical Interpretation (Harrisburg: Trinity Press International, 1996),] 

2. O le faaaogaina e Mataio o ia upu sii i totonu o le vaega lea o lana tusiga (intertextural analysis)
3. O ni a’oa’oga i le avea ma soo i le aiga (ideological textural analysis – theology).


1. O le vaega o le tusiga a Mataio (7:24-8:22) o loo iai i totonu upu sii – innertexture (narrational and progressive texture)
O le fesootaiga o Iesu ma le tagata vaivai ma ma’i, i le amataga o le tala a Mataio, e fesootai ma le lotoifale o le sosaiete o Kalilaia, e pei ona atagia i le gagana a Mataio. I totonu o Mt 7:24-8:22, o loo atagia i lona mamanuina faatusitala (rhetorical texture), se siomiaga faa-le-tusiga o loo taoto ai le taua lea faalotoifale (a rhetorical and narrative world that is encoded in the text or a rhetorical and narrative unit). O se ‘siomiaga faa-le-tusiga’ e faailoa ma faamatalaina mai e le faasologa, o le faamatalaina e le tusitala o le vaega lea o le tala. Ae le gata i lena, o le faaaogaina faatusitala o upu ma faaupuga i totonu o lea ‘siomiaga faa-le-tusiga.’   
1.1.  ‘Siomiaga faa-le-tusiga’ (rhetorical and narrative unit) o le galuega faaola a Iesu i le lotoifale o Kalilaia i totonu o le 7:24-8:22 – Innertextual Interpretation
Ua ou vaevaeina le 7:24-8:22 o se ‘siomiaga faa-le-tusiga’ i ni vaega se tolu:
Amataga	-	7:24-29 
Ogatotonu	-	8:1-17
Faaiuga	-	8:18-22
1.1.1. Amataga (7:24-8:22)
O le 7:24-29, o le taaofa’iga lea o le lauga a Iesu i luga o le mauga. O le faataoto i le tagata poto ma le tagata valea ma o la fale na fau.Ua ou vaai i lenei taaofaiga o le lauga i luga mauga, o le amataga lea o le agai atu o Iesu le Faaola, e amata lana galuega laveai mo tagata fiaola o Kalilaia, i le vaega lea o le tusi a Mataio. E atagia i lenei faataoto, le taua o le fauina o lotoifale o aiga (household/families) i totonu o se nuu ma se sosaiete, e ala i le faalogo ma usitai.
Ua ou vaai i lenei faataoto, o se faamatalaina o le faamoemoe o Iesu i le faatinoga o lana galuega, o le a sauni atu iai i le taimi lea, o lona talaiina o le Malo o le Atua i le tusi a Mataio. E le gata o le faaolaina o le tagata fiaola, le tagata ma’i ma le vaivai, ae o le auina atu o lea tagata, e avea ma se tasi, na te foe fauina ma toe faalelei lona aiga, e tusa ai ma le finagalo o le Atua.  
O le tagata poto na fau lona fale i luga o le papa, o le ata faavae e autu iai le faatinoga o le galuega faamalolo poo le galuega faaola o le a mulimuli mai, e pei ona iloa i le faamaloloina o le lepela (8:1-4), auauna a le ta’ita’i o le toaselau (8:5-13), ma le tina o Peteru ma isi (8:14-17). 
O le faataoto e faamatala ai le fausiaina o fale poo aiga mai le faalogo ma faatino o a’oa’oga a Iesu. O nei ituaiga fale ma aiga eseese e faailoa ai sootaga masani (familiar relationships) e fesootai ma ituaiga tagata eseese o loo i le motu o tagata. Ae le gata i lena, e iloa manino ai foi i nei fale ma aiga eseese, ia matafaioi faatino a lea tagata ma lea tagata, o loo i totonu o le tala. 
Faataitaiga, o le tagata lepela e iloa ai le aiga lotu Iutaia i totonu o le tala. O nei tagata eseese e atagia ai o le galuega faaola a Iesu, e mo manaoga eseese uma lava, e fesootai ma aiga e omai ai, poo fale e nonofo ma ola ai. O lona uiga o le faataoto i le fauina o fale poo aiga, o se fasinoga lea o le siomiaga faalotoifale o le galuega a Iesu, i totonu o le 7:24-8:22 (The imagery of housebuilding foreshadows the locality of Jesus’ ministry in the following parts of 7:24-8:22 as a rhetorical and narrative unit).   
1.1.2. Ogatotonu (8:1-17)
Fai mai ina ua uma le lauga a Iesu ona alu ifo lea i lalo o le mauga, ma amata loa lana galuega faaola. Ua faamaloloina tagata mama’i – tagata fiaola. O nei tagata fiaola, o tagata e nonofo i totonu o Kalilaia. 
E tofu foi i latou ma le ituaiga aiga i totonu o Kalilaia e avea ai i latou ma tagata auai.  O i latou ia e pei ona iai i totonu o lenei ‘siomiaga faa-le-tusiga’(7:24-8:22):
i. O le lepela  e sau mai le aiga o le lotu Iutaia
ii. O le ta’ita’i o le toaselau e sau ma i le aiga o le malo o Roma
iii. O le tina o Peteru e sau mai le aiga faa-agafesootai o Kalilaia i totonu o Metitirani  
O le lepela:
O le alu ifo o Iesu mai le mauga faatasi ai ma le motu o tagata ua mulimuli ia te ia, o se suiga lea o lona talaiina o le malo o le lagi mai i upu, i faatinoga (from words of his sermon on the mount to deeds shown in his healing of the sick). Ua faailoa mai ai foi le nofoaga o le a faia ai lea galuega faaola, o le nofoaga faitele. 
O le faamaloloina o le lepela, o le uluai aiga ua feagai ma Iesu le Faaola i totonu o Kalilaia, i le taimi lea o le tala a Mataio – o le aiga o le lotu Iutaia. Ua iloa ai o le manaoga fiaola o le lepela, o se manaoga faalotoifale o le aiga lotu Iutaia, i totonu lava o Kalilaia. O lona tiute i lona avea ma tagata o le aiga lotu Iutaia, ia faamamaina. 
O le saili laveai o le lepela ia Iesu le Faaola, ua avea ai o ia o se tasi ua na faatino le lauga a Iesu e pei ona ta’ua i le 7:24-27. Fai mai le tala, na faamalolo e Iesu, ae e le o le iuga lea o lenei faamalologa. Na fetalai iai Iesu, “Ia oe nei e ta’u atu i se tasi; a ia e alu ..faaali oe i le ositaulaga e pei ona poloai ai Mose....” Ua atagia i upu nei a Iesu le mea e tatau ona fai e le tagata fiaola moni, i totonu o se lotoifale faaleaiga, faaletapuaiga, faalenuu. Fetalai Iesu i le lepela, aua nei ona ta’uina i se tasi le mea ua ia faia mo le lepela. 
Ua faamanatu mai ai i le faamaloloina e Iesu o le lepela, upu a Iesu i le faataoto i le tagata fau fale poto, o le tagata faalogo ma faatino. Ua atagia ai, e iai le pitolaau a le lepela e faatino mo lona ia lava faamaloloina. E le o upu, ae o le faatinoga. Ia sili atu le faailoa atu i faatinoga, nai lo upu. O le faatinoga o le ave le mea e tatau ona faia e tusa ma poloaiga a Mose. 
O le faia e le lepela o lea faatinoga, o le avea lava lea o ia ma soo o Iesu e fesoasoani, e faaleleia ma atia’e lona aiga faa-le-tapuaiga e tusa ma le finagalo o le Atua – o lotu o Iutaia e tusa ma le finagalo o le Atua. E mafai ona ou faapea, o le foi atu o le lepela ua avea ai o ia ma soo o Iesu ua na faailoa atu le Malo o le Lagi e pei ona talai e Iesu le Faaola
Ta’ita’i o le toaselau
E faapea foi se ata i le fetaliaina a Iesu ma le ta’ita’i o le to’aselau. O le ta’ita’i o le toaselau o ia o se tagata nuu ese. Ua faailoa mai ai le isi aiga i totonu o le lotoifale o Kalilaia, o loo iai nisi tagata ua manaomia le fesoasoani, o le a oo atu iai le galuega faaola a Iesu. 
O le taitai o le toaselau ma lana auauna o ni tagata auai o le pulega a Roma. Ma o lenei faamalologa o loo iloa ai foi le isi ituaiga sootaga faa-tagata soifua i le lotoifale o Kalilaia – o le taitai o le toaselau o se alii (master) ma lana auauna (slave or servant).
O le taitai o le toaselau o se tagata e iai se pule, ae ua na tuua lona fale (o se nofoaga e vaai ma taitaina e lana puleaga) ae ua saili atu ia Iesu. Ua avea ai le taitai o le toaselau o se tasi o tagatanuu mai le lotoifale o Kalilaia ua saili atu ia Iesu mo se fesoasoani – o se tasi o tagata fiaola mai i Kalilaia. 
E faigata ona talia e tagata faitau aemaise lava i tagata nuu ese, i lea vaitau, le saili fesaosani o se taitai Roma i se tagata Iutaia. O le taitai o le toaselau o se tagata e iai se pule, sa tatau ona ia auina atu sana auauna ia Iesu e faailoa iai lona manao. Peitai, e le o lea le manao o lenei taitai, ua manatu, o le a ia faia le galuega saili mo lana auauna. 
Ua iloa ai e le gata o ia o se taitai (master), ae o ia foi o se tama i lana auauna. Na faamaloloina le auauna a le taitai o le toaselau, ma avea ai le faatuatua o lenei taitai, o se tasi o faatuatua e tulaga ese. I le faamalologa lenei, na auina ai e Iesu le taitai o le toaselau e toe foi i lona aiga poo lona fale, e pei o le faamaloloina o le lepela: “Ina alu ia, e pei ona e faatuatua, ia faapea lava ona faia mo oe.” 
O le auina atu o lenei taitai, e le gata ina ia faamalolo lana auauna, ae atagia ai foi o se toe fauina foi lea o lona aiga ua taitaina i pulega a Roma, e tusa ma a’oa’oga o le Malo o le Atua. O le taitai o le toaselau e mafai foi ona avea o se tasi o soo, e avatu le tala o le ola, e taitaina ma ola ai lona aiga ma lona fale. 

Faamaloloina o le tina o Peteru ma i latou ua uluitinoina e temoni
Ina ua maea le faamaloloina o le auauna a le taitai o le toaselau ona sosoo mai lea ma le faamaloloina o le tina o Peteru (8:14-15), ma i latou na uluitinoina e temoni (8:16). Ua faailoa mai ai nisi foi tagata, ma sootaga faatagata soifua ma aiga poo fale e omai ai, mai le lotoifale o Kalilaia, o le a oo atu iai le galuega faaola a Iesu. 
Muamua, o le fale o Peteru ,o se aiga e ola ma taitaiina e tu ma agafesootai o le lalolagi faaMetitirani (Mediterranean world) e ola ai Kalilaia. O tu e iloga ai le eseesega o tiute, matafaioi ma aia tatau o alii ma tamaitai. Lua, o aiga o e mama’i ma uluitinoina e temoni. Ua faailoa ai soo se ituaiga tagata fiaola lava mai le lotoifale o Kalilaia, e laveaina ma faaolaina e Iesu.  
E ese le faamatalaina e le tusitala o le faamaloloina o le tina o Peteru, mai i le faamaloloina o le lepela ma le auauna a le taitai o le toaselau. E tulaga ese le faamaloloina o le ma’i o le tina o Peteru. O ma’i uma na faamalolo e Iesu, e alu le tagata ma’i poo le si’i ma’i ia Iesu mo se laveai, a o le ma’i o le fafine lenei, na alu Iesu i le mea o loo iai le ma’i. Pe aisea ua tulaga ese ai lenei faamalologa? 
O le vaai i lenei tina, o se tina ua leai sona faamoemoe. O totonu o le fale, o lona nofoaga lea i tu ma aga a lea lalolagi e ola ai. E le faatagaina se tina ona su’e fofo i nofoaga faitele. O le matafaioi lea a le tama o le aiga. Peitai, na sosofa e Iesu pa vaeloto ia ma oo atu ai lana galuega faaola, i le tagata fiaola ua matua leai lava se faamoemoe. O le aveina lava lea e Iesu o ia le Faaola, i totonu o lotoifale o aiga, o loo taoto ai le tagata puapuagatia, le tagata ua taotaomia i tu ma aga faa-agafesootai a soo se sosaiete.  
O le tasi o itu taua o lenei faamalologa, o le tali mai a le tagata fiaola ua na maua le ola mai le Atua, e ala mai ia Iesu Keriso. Ua iloa moni ai le tagata fiaola moni. Na tulai le tina e aunoa ma se upu e tali atu ai, ae ua tali i lana faatinoga o le auauna atu ia Iesu, e pei ona faamatalaina e le upu διηκόνει. 
O le faaaogaina o le upu διηκόνει e lua ni ona itu taua. Muamua, o loo atagia ai o le auaunaga a le tina ua faia, o se auaunaga e le gata ae e faifaipea. Lua, o le upu e faamatala ai le auaunaga faaletapuaiga (διaκόνos). O lona uiga, o le auaunaga a lenei tina, o se auaunaga na faia mai i le loto atoa ma le agaga ua ofoina mo le Atua. Le auaunaga e mafai ai ona faapea, o lea tina o se tasi lea o soo o Iesu. E le o le soo ua alu e fai nuu uma lava ma soo, ae mo lona lava aiga ma lona nuu. Na faaiuina le vaega lenei o le tala, i le faamaloloina o i latou uma lava na omai ia Iesu e pei o e na uluitinoina e temoni. 
Ua ta’ua i le fuaiupu e 8:16, o le taimi o le aso lea ua oo mai iai le galuega faaola a Iesu, o le afiafi. O le faamaloloina la o le tina o Peteru, o e mama’i ma e ua uluitinoina e temoni, o ni faamalologa mulimuli ia o le aso, e tata’i ai le faalogo ma le faitau i le fa’aaogaina e le tusitala o upu a le perofeta o Isaia i le fuaiupu e 17, ina ia faamalosi atili ai le faamatalaina e Mataio, o le Silisili ese o le pule a Iesu le Faaola, o se auauna auina mai e le Atua mo le tagata fiaola: O ia lava na na aveina o tatou vaivai, ma na tauave o tatou ma’i. 


1.1.3. Faaiuga 8:18-22
Ona o le tala i le galuega a Iesu e faaauau i le isi itu vai, o le avea ai o le 8:18-22 o le faaiuga o le ‘siomiaga faa-le-tusiga’ ua ou faataua, e faailoa ai le faamatalaina o le agai atu o le tala o le galuega a Iesu, i le suiga mai le isi itu vai i le isi itu vai. Ma o loo faailoa lea suiga i le fetalaiga a Iesu i le motu o tagata i le fuaiupu e 18, ia o atu i le isi itu vai. 
O lona uiga, o le 8:18-22, e le gata o le faaiuga lea o le galuega a Iesu i aiga o le lotoifale o Kalilaia i le itu vai lenei, ae o le afuafua foi lea o le agai atu o le talaiga o le Malo o le Atua i le isi itu vai. O nisi o le motu o tagata na faatonuina e Iesu e o i le isi itu vai, e aofia ai se tusiupu ma se tasi o soo o Iesu e faailoa mai ai nisi foi o aiga i lenei itu vai. O le tusiupu e sau mai i le aiga faa-le-lotu Iutaia. A o le isi soo, fai mai o lona aiga ua afea e le malaga a le maliu ma le oti.
O le avea ai la o le 8:18-22 ma vaega faaiu o le ‘siomiga faa-le-tusiga’ ua faataua i lenei pepa e iai lona fesootaiga taua i le upu ‘afiafi’ (evening) o loo i le fuaiupu e 16. I se isi faaupuga o le fetaliaiga a Iesu ma nisi o le motu o tagata i le 8:18-22 e fesootai ma le taimi lea o le aso o le galuega faaola a Iesu i le taimi lea o le tala a Mataio. 
Fai mai o le taimi ua lata ina pogisa. Ina ua uma ona fetalai Iesu i le motu o tagata e o i le isi itu vai (o loo atagia foi i le fuaiupu e 23), ona sau ai lea o le tasi o tusiupu, ua fai ia Iesu e fia mulimuli atu ia te ia i mea uma e alu i ai. Ona tali lea o Iesu: E fai lua o alope, e fai foi mea e momoe ai manu felelei; a o le Atalii o le tagata, e leai se mea e moe ai o ia.” Ua faapea foi le tasi o soo o Iesu ua sau ma fai atu ia Iesu, e tuu mai o ia e alu e tanu lona tama . Ua tali Iesu: Mulimuli mai ia te a’u, tuu pea ia i e oti e tanu i o latou tagata oti. E lei taofia ai le faaauauina pea e Iesu o lana galuega faaola, ae ua agai atu i le isi itu vai i le vaa (8:23).

2. O le faaaogaina e Mataio o le upu sii (O ia na na tauave o tatou vaivai...) i totonu o le vaega o le tusiga ua faamamafaina (7:24-8:22) – Intertextual Interpretation
Ua faaaogaina e le tusitala o Mataio le Isaia 53:4 i totonu o le 8:17. Ua ta’ua ai e le tusitala lenei upu sii, o se valoaga a le perofeta o Isaia ua faataunuuina i galuega faamalolo a Iesu i totonu o le 8:1-16. Ma o le faaaogaina o lenei upu sii, ina ia tata’i ai se lagona o le tagata faitau ia Isaia le perofeta, e fesoasoani ai e faamalamalama atili le faatinoina e Iesu o ana galuega faamalolo i le vaega lea o le tala ma lona faamoemoe. O le faaaogaina la e Mataio o lenei upu sii poo le valoaga lenei a Isaia ua faamanino ai le taua o tagata auai i le tala (characters) i le taimi lea: ‘O le avea o Iesu ma Faaola – Faamalolo ma’i – ma le avea o tagata mai i le motu o tagata o tagata mama’i poo tagata fiaola.’ Ua faamanatu mai ai i le tagata faitau ma tagata faalogologo, ua faatino e Iesu lava ia le ‘Malo o le Atua, na ia ta’ua i le faataoto o le fale ma le tagata faufale’ i le 7:24-27 – in words and deeds.
O le faaaogaina la e Mataio o le valoaga lenei a Isaia poo upu sii mai i le LXX, e iai nai ona suiga laiti e taua e faamalamalama ai le taua o le faamatalaina o Iesu o le Faaola mo le tagata fiaola i totonu o le lotoifale o Kalilaia i le vaega lenei o le tala a Mataio. E atagia ai le auauna puapuagatia o loo ta’ua i le siomiaga faa-le-tusiga (literary context) o le tusi a Isaia. 
E iai mea e tutusa ai le faaaogaina e Mataio o le fuaiupu sii lea mai le LXX. E taua e faamalamalama ai le faaaogaina e le tusitala o Mataio o lenei valoaga a Isaia. O le faaaogaina e Mataio o le tagata lona tolu (third person). E iloa ai le taua o le tagata o loo faaautu i ai lenei valoaga.
E pei ona ta’ua i le ‘fuaiupu sii mai’, o le tagata e autu iai le valoaga o le ‘auauna’.
LXX – Ua ia tauave o tatou tiga....
Mataio  – Na na tauave o tatou tiga....
Poo ai lena auauna, i totonu lava o le tusi a Isaia e le o manino. O loo atagia i le fuaiupu sii mai, le tala i le foi mai o Isaraelu mai le tafeaga i Papelonia e pei ona iai i le tala a Isaia 53. O le taimi o pulega a Peresia i le taitaiga a Kures,a na faatoilalolina i le malosi o Asuria. 
E manatu nisi o le ausuesue, a fua i le talaaga lena o le vaega lea o le tusi a Isaia, e mafai ona faapea o le auauna o loo talanoa iai Isaia, a le o Kuresa, ia poo ia lava le perofeta. Peitai, e le o le mea lea e fia faamamafa. Pau lava le mea taua ua mautinoa, ua iai le auauna, o le a ia faia le galuega o le faaola o tagata. O lenei faataua o loo atagia i le faaaogaina e Mataio o lenei valoaga.
LXX – Isa 53:4a
οὗτος τὰς ἁμαρτίας ἡμῶν φέρει καὶ περὶ ἡμῶν ὀδυνᾶται
(He bears our sins and is pained for us)
Matt 8:17
Αὐτὸς τὰς ἀσθενείας ἡμῶν ἔλαβεν καὶ τὰς νόσους ἐβάστασεν
(He took our infirmities and bore our diseases)
Ua suia ai e Mataio le taimi o le valoaga e pei ona iai i le LXX. O le LXX o le taimi nei. O Mataio o le taimi tuanai. O lona uiga i le tala a Mataio, ua maea ona faia e Iesu o le auauna, le tauave o ma’i i le taimi lea o le tala. Afai o le taimi tuanai o loo faaaoga ai e Mataio le valoaga lenei, o lona uiga e le o faatatau i le maliu ma le toetu o Iesu. O loo agai tonu lava i le taua o le galuega faamalolo a Iesu i le amataga o lana galuega i totonu lava o Kalilaia (7:24-8:22).  Ma o lenei taua o loo faamatalaina i le faaaogaina e Mataio o upu nei ἔλαβεν ma le ἐβάστασεν. 
O nei veape i o latou taimi tuanai (aorist) e faamatala ai le atoaga o le uiga o le perofetaga.  E faatatau i ni faatinoga ua maea ona faia. O lona uiga, o le faaaogaina e Mataio o lenei fuaiupu sii mai, i le uma ai ona faia e Iesu o faamalologa i le 8:1-16, e aumai ai se manatu, o le vaivai ma ma’i o loo tautala iai le perofetaga lea, o ma’i ia faatoa uma atu ona lauga iai Iesu ma faamalolo i totonu o le 7:24-8:16. O lona uiga, o le faaaogaina lava e Mataio o le valoaga lenei a Isaia, e mo le taimi lava lea o le galuega a Iesu i le lotoifale o Kalilaia.   
O le faatauaina e Mataio o ma’i ia ma le galuega lea a Iesu i le taimi lea i Kalilaia o loo atagia foi i lona faaaogaina o le upu ἀσθενείας (sickness). Pau lava lenei o le faaaogaina e Mataio o le upu lenei ἀσθενείας ona o le ma’i ma le vaivai o loo feagai ma le galuega a Iesu i le taimi lea. O le ma’i ma le vaivai o le tino (physical weakness). O lona uiga, o le ma’i o loo tautala iai Mataio i le taimi lea, o le ma’i o le tino ina ia maua le malosi.
O le faaaogaina e Mataio o veape o ἔλαβεν ma le ἐβάστασεν ua faailoa mai ai le ituaiga ave na ave ai e Iesu ia ma’i ma tino vaivai e ese mai i le tala a Isaia i le LXX. O le faaaogaina e Mataio o le ἔλαβεν e faamatala ai le aveeseina e le auauna o tiga o isi tagata, ae le o lona tauaveina o ia tiga. O le upu ἔλαβεν e mai le upu λαμβάνω e faaliliuina ‘na ia aveeseina’ (he or she took away or removed). 
O le faaaogaina e Mataio o le upu ἐβάστασεν ua faailoa mai ai foi le isi taua o le suiga e Mataio o lona faaaogaina o lenei fuaiupu sii mai e fesootai tonu lava ma le galuega tala’i, a’oa’o, ma le faamalolo a Iesu.
O le faaaogaina e Mataio o le ἐβάστασεν (bore) e faamalosi ai lona faatauaina o le manatu lea o le ‘aveeseina’ (taking away) e pei ona atagia i le faaaogaina o le upu βαστάζω i le Mat 3:11 ma le 20:12. 
O le upu βαστάζω o lona uiga ‘onosai le tauave o se avega.’
O le faaaogaina o lea upu i totonu o le 7:24-8:22, e fesootai ma le umi o le aso o loo faia ai e Iesu le galuega o le faamaloloina o ma’i. O lona uiga o le tauaveina (ἐβάστασεν) e Iesu o ma’i i le taimi lea e faamatala ai le faigata o le galuega na feagai i le umi o le aso o faatino le galuega o le fesoasoani atu i e o manaomia le fesoasoani. 
Ma o le umi o lea galuega, o loo tau atagia i le toatele o tagata ua lolofi ane ma vagavagai mai ia te ia i(8:18) i le afiafi, na mafua ai ona fetalai atu i le motu o tagata e amata ona agai atu i le isi itu vai. 
O nisi o ia tagata o taitai Iutaia. E le ona o le fefe o Iesu iai latou o loo tetee i lana galuega na ia manatu ai ua tatau ona o i le isi itu vai, ae ina ia faailoa ma ai le faaauau pea o lana galuega faamalolo mo e puapuagatia. Ma o loo atagia le naunautiaga o Iesu i lana tali na tali ai i le tusiupu ma se tasi o ona soo (8:18-22).
O loo faatauaina foi e Mataio le ‘tauave’ o loo taua e Isaia i le LXX, e ala lea i le faaaogaina e Mataio o le upu ἐβάστασεν. Peitai e le o atagia ai le faamamafa e pei ona iloa i le LXX. O le LXX o le tauave o lona uiga o le togiolaina e le Mesia o se auauna puapuagatia  – atonement. 
Ae o le tauaveina o ma’i ma tiga o loo faamatalaina e le ἐβάστασεν i le tusi a Mataio, e le fesootai ma le tauave o loo i le LXX e pei ona ou ta’ua i luga. E fesootai ma le onosaia e Iesu o le umi o le aso o feagai ia ma lea galuega. 
O le umi o le aso o loo atagia i le upu ‘afiafi’ (evening 8:16). O lenei faauigaga e faavae i luga o le faaaogaina e Mataio o le veape βαστάζω (onosai le tauave o se avega)[footnoteRef:4] e fesootai ma le umi o le aso o galue.  [4:  For this definition, see, “βαστάζω” BDAG, 171.] 

O le faaaogaina e Mataio muamua o le upu lea, o loo i le tala i le papatisoina e Ioane o Iesu. O loo faapea ai Ioane, e le aoga a’u ona tauave i ona seevae. O le siosiomaga o loo iai Ioane i le taimi lea o le tala, o le vao o Iutaia. O le faaaogaina la e Mataio o le upu βαστάσαι (from βαστάζω) i le tala ia Ioane le Papatiso, e fesootai ai le le aoga ia Ioane ona tauave seevae o Iesu ona o le umi ma le vevela o aso na feagai ai Ioane ma le talaiina o le Malo o le Atua. 
O lona uiga o upu a Ioane (3:11), i lona le aoga e tauave seevae o Iesu, e faamatala ai le faatauvaa o lona malosi faatagata soifua e faia ai le galuega o le tala’i o le Malo o le Atua. E atagia ai, e vaivai lava le tagata, tusa lava poo le a lona malosi. O le faataua o le faamoemoe pea i le Atua e mafai ai ona faatino lona finagalo.
I le oo mai ai la i le faaiuga o le ‘siomiaga faa-le-tusiga’ (7:24-8:22), ua iloa ai, o se tasi o mafuaaga na manao ai Iesu i le motu o tagata e o i le isi itu vai, ona o lea ua oo mai le po. Ae o le a le avea lea ma mafuaaga e taofia ai le faaauau o lana galuega faaola mo e ua fia maua le fesoasoani mai i le lotoifale o Kalilaia. O le ata lea o le faaauauina pea o le galuega ma o loo atagia i ana tali i le tusiupu ma le isi soo. E fai lua o alope, e fai foi mea e momoe ai manu felelei; a o le Atalii o le tagata, e lea se mea e moe ai (8:20). Mulimuli mai ia ia te a’u, a e tuu pea ia i e ua oti, e tanu i o latou tagat oti (8:22).  O le faaauauina o le faatinoga o lona aveina o tatou vaivai ma o tatou ma’i i le isi itu vai.
O le faauigaina la o le upu sii mai ia Isaia (O ia lava na na aveina o tatou vaivai, ma na tauave o tatou ma’i) e Mataio i le 7:24-8:22, faamamafaina ai e le faamatalaina e Mataio o le talaiina o le Malo o le Atua, e le o se galuega faigofie. O le galuega e alu ai se taimi umi. E lagonaina ai le le lava. E manaomia ai le onosai ma le faapalepale.  


3. O ni a’oa’oga o le avea ma soo i le aiga i le 7:24-8:22 (ideological textural analysis)

i. O lona uiga o le aveina e Iesu o o latou tagata ma’i ma le vaivai, o le ofoina mai lea o le fesoasoani mai le Atua e ala ia Iesu Keriso e aveeseina ia ma’i ma vaivai. E atagia ai, e iai le pitolaau a le tagata ma’i ma le vaivai e faatino, i totnu lava o le lotifale o le sosaiete o loo soifua ma ola ai. O le faatinoga o le toe foi i le aiga. E le faia ini upu, ae faia i faatinoga e tusa ai ma le finagalo o le Atua. Ma o ia faatinoga e avea ai i latou ma soo o Iesu i o latou lava aiga.
ii. O le faatinoga e faamatalaina i le gagana faafaatusa o le fauina o se fale poo se aiga, e ala i le faalogo ma le usitai.
iii. A o se faatinoga e le faigofie, e alu ai le taimi, e manaomia ai le onosai ma le faapalepale. Ae le gata i lea, o se galuega e faaauau pea i le isi itu vai e ui lava ina ua oo mai le taimi ua lagona ai e le tino le faatauvaa ma le le lava.
iv. Ua iloa ai, soo se isi lava na avea ma soo o Iesu – soo mo nuu uma ma le soo i le aiga.

Ia manuia le mafutaga!

